
shishirasamayAsavaH

શિશિરસમયાસવઃ

શાન્તિરેવ જનની જયલક્ષ્મ્યાઃ શીતલં વિજયતે ભુવિ શીલમ્ ।
એતિ સૂચયિતુમેતદયં દ્રાગ્ ઊષ્મકં નિયમયઞ્ શિશિરર્તુઃ॥ ૧॥
યુક્તમેવ તુ તપસ્તપસ્યયોઃ સઞ્ચકાસ્તિ મધુમાધવં ફલમ્ ।
ઉત્તરોત્તરવરં સમાગમં કોઽભિનન્દતુ નરો ન રોચનઃ ?॥ ૨॥
સ્વાગતં તનુમહે શિશિરસ્ય યસ્ય સોઽસ્તિ મધુરઃ પરિણામઃ ।
કિં  સ એતિ સુભગઃ ? સહસા યઃ પર્યવસ્યતિ તથાતિદુરન્તઃ॥ ૩॥
સાધુશાન્તપ્રકૃતિઃ  કમનીયઃ સર્વશર્મસદનો રમણીયઃ ।
અદ્વિતીયસુષમો ભુવિ ભર્તુઃ શોભનો વિજયતે શિશિરર્તુઃ॥ ૪॥
યદ્યપીહ કુસુમાનિ ન તાનિ સન્તિ સન્તિ કુસુમાનિ નતાનિ ।
વર્ધતે તદપિ કાલમહિમ્ના હન્ત ! હન્ત ! કુસુમાશુગ એષઃ॥ ૫॥
પદ્મિનીષુ સુમનઃસ્વિરાસુ સ્માભિયાતિ મધુપોઽલઘુ ધૂર્તઃ ।
યો હિ સોઽયમધુના મધુનાશાદ્ દીનદીન ઇવ ગચ્છતિ ભૃઙ્ગીમ્ ॥ ૬॥
ઇક્ષુમિષ્ટરસમાપ્ય સમાનં ચઞ્ચલાલિરસમાપ્ય સ માનમ્ ।
ગન્તુમન્યફલિનં ન સમર્થઃ કો નુ વાઽવરમયેદ્ વરં ત્યજન્ ?॥ ૭॥
નમ્રકમ્રવદનોત્કલિકાતો ચન્દ્રિકાચ્છવસનેન વૃતાઙ્ગી  ।
સાભિસર્તુમયતે રજનીયં મન્દમિન્દુદયિતં દયિતેવ॥ ૮॥
કામુકોઽર્દ્ધનિશિ કામયમાનઃ કામિનીં  કલતિ કામયમાનઃ ।
ચિત્રમત્ર પ્રમદાસમુદાયઃ પ્રેયસે યદયતે સમુદાય॥ ૬॥
કામનાત ઋતુષુ ક્વ નુ કાન્તં કા મનાગપિ ભજેત સમાના ?
હન્ત ! કિન્તુ કમનારતમેષા યાચતે ન કમના રતવેષા ?॥ ૧૦॥
તૂલિકા ન, નહિ કમ્બલકં વા, ધાતવોઽલમથ નો ન, હસન્તી ।
શીતમેષુ દિવસેષુ વિલોપ્તું સા યથાસ્તિ નવયૌવનરમ્યા॥ ૧૧॥

લાલનીયલલનાલલનીયે રત્નભેવ તરલા ફલિતાઙ્ગે ॥
સત્તુષારકદલીદલલોલા ચન્દ્રિકા નિશિ ચકાસ્તિ નિતાન્તમ્॥ ૧૨॥
સૌમ્યયા સુષમયાઽસમયા તત્ સમ્પતદ્ હિમમથાનિલલોલમ્ ।
ભાગ્યભાજ ઇહ તે કૃતકૃત્યાઃ સત્કલત્રમિવ સઙ્કલયન્તે॥ ૧૩॥
કમ્પમાનવસનોઽધિકતાન્તઃ ક્વાપ્યસૌ પિપતિષુશ્ચલપાદઃ ।
શીતપીતવદનશ્ચ શયાલુર્દ્વારપાલ ઇવ ઘૂર્ણતિ ચન્દ્રઃ॥ ૧૪॥
ઉન્નતો નવધનઃ સ હિમાનીમણ્ડિતો રવિકરૈરધિસન્ધ્યમ્ ।
કૌતુકં કૃતિષુ  કિઞ્ચન કર્તું કિન્નુ પારયતિ નો હિમશૈલઃ ?॥ ૧૬॥
ઇતિ શિશિરસમયાસવઃ સમ્પૂર્ણઃ ।

